
6

Sveno, Figgio dro Ræ Danimarcheise,

E ch'era ro baston dra sò veggiezza,

De segujte compagno a re tò impreise

Per Gexù zà comenze, ebbe vaghezza.

Non fatighe, o perighi, o re sorpreise,

Non l'affezion dro Regno, o ra ricchezza,

Nè compassion dro Poære ebban ro vanto,

Che lê se refreidasse o tanto, o quanto.

Ro spinzeìva uña vœuggia a imprende l'arte

Lê assì dra guerra fatigosa, e dura

Da ti meistro sì bravo, anzi zà in parte

Se vergœugnava dra sò vitta oscura,

In sentî de Rinardo in ogni parte

Ancon figgiœu ra famma zà matura.

Ma ciù che âtro ro mosse a sto partîo,

Non dro mondo, ra gloria dro sò Dio.

Lasciaoù lì tutto, e fæta de sò gusto

Presto ra çærnia dri compagni, in fretta

A ra primma çittæ de Traccia giusto

S'incamminò correndo â maledetta.

Lì allôgio ghe dè ro Grego Augusto,

E gh'arrivò in tò nomme ro Stafetta,

Che ra nœuva portò comme zà preisa

Foisse Antiochia, e comme poi defeisa.

Contro ro Persian, ro quæ con tanti

All'assedio contro de voî se mosse,

Che pareìva, che d'arme, e d'abitanti

Ro sò gran Regno despacciaoù se fosse:

De ti ghe disse; e poi tirò ciù avanti

Parlando dri âtri, e comme pœu invogiosse

A ra fuga Rinardo, e finalmente

Cose de bello o fe tra questa gente.

O disse infin, che zà ro Campo Franco

Vegniva a dá l'assâto a queste Porte,

E l'inviò, perchè o voresse a o manco

De l'urtima vittoria êsse consorte.

Questo parlâ a ro zovenetto fianco

Dro fêo Garzon fù tá stimolo forte,

Che un'ora ghe pá mille fra i Paghen

Menâ ro ferro, e insanguiná re moen.

Sente ra sò viltæ rimproverâse

Mentando ri âtri vanti, e se ne rode.

Chi ro conseggia, o prega a voeì fermâse,

O non ro cura ninte, o pù non l'ôde,

De ninte temme in fœu, che non trováse

Dri tò perighi a parte, e dra tò lode:

Questo ghe pá ro sò pezo perigo,

E tutti ri átri non ri stimma un figo.

Lê mæsmo ra sò sciorte e sponcia, e affretta

Sciorte, che noî ne tira, e lê conduxe,

Tanto che in ra partenza zà o s'impetta,

Perchè tarda a vegnî ra primma luxe;

E p'ra mêgio ra via ciù breve eletta

Comme o ra stimma lê, ch'è nostro Duxe,

Nè i passi ciù intrighæ, nè ri Paeisi

Schivá gh'importa dri nemixi offeisi.

